لە نێوان ژنی زەوقچی و پیاوی زەوقچیدا؛

بۆ تەنیا ژن تاوانبار و لەشفرۆشە؟!
فریاد هیرانی
لەم نووسینەدا ئەمەوێ سەبارەت جۆرێک لە مامەڵەی رۆژنامەوانی دەرهەق بە ژن بدوێم ، لە زۆر بڵاوکراوەورۆژنامە و گۆڤارو ماڵپەڕەکانی ئینتەرنێتدا ، هەواڵێک هەیە بە یەک داڕشتن و، بەیەک نەفەس و، بەیەک ناوزەدکردن لە هەموو کەناڵەکان وەک خۆی دووبارە ئەبێتەوە ، ئەویش مەسەلەی (لەشفرۆشیە )،بۆ نموونە ..( لە رۆژی .....لە شاری.....پۆلیس یان ئاسایش ژنێک یان چەند ژنێکی دەستگیرکرد کە کاری لەشفرۆشیان ئەکرد )  یان ( ع. س.و کە ژنێکە تەمەنی ئەوەندە ساڵەیە لە ماڵی هاووڵاتی .....لە حاڵەتێکی نائاساییدا لەلایەن پۆلیسەوە دەستگیرکرا کە خەریکی لەشفرۆشی بوو ).

جارێک لە جاران نەمانخوێندەوە دوابەدوای داڕشتنی هەواڵەکە تەعلیقێک هەبێ ، کە ئەم توانجە ئاڕاستە بکا و بڵێ: ئێوە لەشفرۆشەکەتان دەستگیرکرد ئەی بۆ کڕیارەکەتان دەستگیر نەکرد، یان ئەگەر بە پیتیش بێ ناوی کڕیارەکەتان بۆ نەهێنا ؟ خۆ ئەگەر لەشفرۆشی جۆرێک بێ لە تاوان  ، ئەوا لەشکڕ و جەستە کڕیش ئەبێ تاوانەکەی لە لەشفرۆشەکەقوڕستر بێ ، یان با بڵێین ئەگەر کڕیاری لەش و جەستە نەبێ ، لەشفرۆش چۆن دروست ئەبێ ؟ 
بە هەرحاڵ دیاردەی کاری سێکسی لە نێوان ژن و پیاو لەسەر بنچینەی پارە و کڕینی زەوق و هەوەس کارێکی قێزەون و بێزراوە، بە شێوە گشتیەکەی ، بەڵام دەبینین ئەم شێوازی مامەڵەکردنە رۆژنامەنووسیە لە مەسەلەی لەشفرۆشی بە جۆرێک وابەستە و لە ژێرکاریگەری پیاوسالاریدایە ، کە پێویست دەکا لەمەودوا ئەم حاڵەتە راست بکرێتەوەولە روانگەیەکی ئینسانییەوە مامەڵەی لەگەڵ بکرێ ،کاتێ ژن وپیاوێک بە نەزەری کۆمەڵگا کارێکی نەشیاویان کردووە ، با هەردووکیان وەک یەک ناوزەدکردنی کارە نەشیاوەکەیان بەر بکەوێ ، جگە لەمەش کەم هەبووە باس لە بانگراوند و هۆکارەکانی ئەم حاڵەتە بکۆڵرێتەوە ، کە هۆکارە هەرە زەق و ئاشکراکە دیارە دەرهاوێشتە و دەرەنجامەکانی شەڕە،لەم وڵاتەدا دەیان ساڵە لە نێو خوێناویترین شەڕە یەک لە دوای یەکەکان دەژین ،شەڕی عێراق ئێران ،شەڕی شۆڕشی کورد و دیکتاتۆرییەت، شەڕی عێراق و کوێت ، شەڕی عێراق و ئەمەریکا،شەڕی ناوخۆی کورد،شەڕی ئێستای بەردەوامی نێوان تیرۆریزم و هەموومان .
پیاوەکان بڕیاری شەڕدەدەن، مێردی ژنەکان و باوکی کچەکان بە کوشت دەدەن ،ژنەکان خۆیان و منداڵەکانیان پێ بەخێوناکرێ و پەنا دەبەنە بەر ئەم دیاردەیە ،دیسان پیاوەکان بە لەشفرۆش و بێ نامووسیش لە قەڵەمیان دەدەن ، دام و دەزگاکانی میدیاش دیسان غەدرێکی تر دەکەن کە لەسەر رووپەڕی رۆژنامەکان تەنیا پەنجەی تاوان دەخەنە سەر ژن !
ئەوەی کە باسمانکرد هۆکارە سەرەکیەکە شەڕە، لە هەموو ئەو وڵاتانەی کە شەڕ و کوشتنی تیا بووبێت ئەم دیاردەیە و چەندین دیاردەیتر وەک دەرهاویشتەکانی شەڕ دەرکەوتوون ، بەڵام جگە لەم هۆکارە هۆکاری تریش زۆرن کە بوونەتە هۆی ئەم جۆرە پەیوەندیانەی کە بە نەزەری کۆمەڵگا و دابوونەریت حەرامن بۆ نموونە ( بەزۆر بەشوودانی کچان، هەژاری، خراپ پەروەردەکردن و نەبوونی ئازادی لە پەیوەندی هەردوو رەگەز، نەبوون و حەرام بوونی پەیوەندییەکی ئاسایی نێوان هەردوو رەگەز و..........هتد).

کچێک کە نادرێ بە خۆشەویستەکەی و بە زۆر ئەدرێ به یەکێکی تر بۆ لە دیدارێکی ئاسایی خۆشەویستەکەی بە لەشفرۆش و بێ نامووس لە قەڵەم بدرێ ،کە لەشی خۆی بە پیاوەکە نەفرۆشتبێ و هەستێکی خۆشەویستی و عەشقێک لە گەڵیدا کۆیکردبێتەوە  ؟ خۆی کارەساتەکە لەوەدایە زۆر جار ژن و پیاوێک یان کوڕ و کچێک کە هەستێکی خۆشەویستی و دوور لە پارە لە یەکتریان نزیک ئەکاتەوە ، ژنەکە بە لەشفرۆش ناوزەد ئەکرێ ( ئەگەر نەکوژرێ!) و لە نێو کۆمەڵگادا سووک و رەش ئەکرێ ،کەچی پیاوەکە وەک بەرزەکی بانان لێی دەردەچێ و کەس هەر باسیشی ناکا !
تەنیا ئەوە ماوە بلێین پێویستە بە یەک چاو سەیری ئەم حاڵەتە بکەین و ژنی زەوقچی و پیاوی زەوقچی ئەگەر پارە کۆیکردونەتەوە با هەردووکیان بە لەشفرۆش لەقەڵەم بدەین ، ئەگەر خۆشەویستیشە کۆیکردوونەتەوە با هەردووکیان وەک عاشق ناو ببەین ...هەر مێینەیەک شتێکی بچوکیش بکا پێی ئەڵێین لەشفرۆش ،ئەگەر بە هەمان پێوەریش مامەڵە لەگەڵ پیاوانیش بکرێ، تۆبڵێی چەند پیاو هەیە لەم ناوزەدکردنە دەربازی ببێ ؟ بە دڵنیاییەوە رێژەیەکی زۆر کەم !!!!  

